
1. Անհրաժեշտությունը

Նախագիծը ներկայացվում է ի կատարումն «Հայաստանի Հանրապետության  կառավարության 2016 թվականի գործունեության միջոցառումների ծրագիրը և գերակա խնդիրները հաստատելու մասին» Հայաստանի Հանրապետության կառավարության 2016 թվականի հունվարի 14-ի N131-Ն որոշման հավելված 1-ի 80-րդ կետի և Հայաստանի Հանրապետության կառավարության 2012թ. դեկտեմբերի 27–ի «Հայաստանի Հանրապետությունում երեխայի իրավունքների պաշտպանության 2013-2016 թվականների ռազմավարական ծրագիրը և երեխայի իրավունքների պաշտպանության 2013-2016 թվականների ռազմավարական ծրագրի միջոցառումների ժամանակացույցը և Հայաստանի Հանրապետության կառավարության 2003 թվականի դեկտեմբերի 18-ի թիվ 1745-ն որոշումն ուժը կորցրած ճանաչելու մասին» թիվ 1694-Ն որոշման համաձայն: Նշված որոշման 4-րդ կետում  ամրագրված է դրույթ Հայաստանի Հանրապետության կողմից որդեգրած` երեխաների խնամքի և պաշտպանության հաստատությունների բեռնաթափման քաղաքականության իրականացման, որդեգրման մեխանիզմների հստակեցման և խնամատար ընտանիքների ներդրման գործընթացի արդյունավետության բարձրացման անհրաժեշտության մասին: Այդ որոշմամբ հաստատված ռազմավարության 23-րդ կետի համաձայն` հարկ է նոր թափ հաղորդել հանրապետությունում խնամատար ընտանիքների ձևավորման գործընթացին, որն առաջին հերթին դիտվելու է որպես երեխաների խնամքի ու պաշտպանության հաստատություններում գտնվող այն երեխաների խնամքի ու դաստիարակության կազմակերպման այլընտրանքային ձև, ովքեր չունեն կենսաբանական (հարազատ) ընտանիք կամ տարբեր պատճառներով հնարավոր չէ նրանց վերադարձնել ընտանիք, կամ անհնար է ապահովել ազգականների ընտանիքներում նրանց խնամքի կազմակերպումը:

         Խնամատար ընտանիքի նոր տեսակների ներդրումը համահունչ է նաև Հայաստանի Հանրապետության կողմից վավերացված մի շարք միջազգային պայմանագրերի, ինչպես նաև երեխաների իրավունքների պաշտպանության ոլորտում հեղինակավոր միջազգային կառույցների կողմից իրականացված վերլուծություններին, մասնավորապես՝

1)
Միացյալ Ազգերի Կազմակերպության (այսուհետ՝ ՄԱԿ) 1989 թվականի Երեխայի իրավունքների մասին Կոնվենցիային (այսուհետ՝ Կոնվենցիա),

2)
Մարդու իրավունքների և հիմնարար ազատությունների պաշտպանության մասին եվրոպական կոնվենցիային և Մարդու իրավունքների եվրոպական դատարանի (այսուհետ՝ ՄԻԵԴ) ձևավորված դատական նախադեպին,

3)
Եվրոպայի խորհրդի Վերանայված եվրոպական սոցիալական խարտիային,

4)
ՄԱԿ-ի «Երեխայի այլընտրանքային խնամքի մասին» ուղեցույցին, ՄԱԿ-ի մանկական հիմնադրամի (այսուհետ՝ ՅՈՒՆԻՍԵՖ), «Սեյվ դը Չիլդրեն», «Վորլդ Վիժն» և այլ կազմակերպությունների, ինչպես նաև «Երեխայի իրավունքների մասին» կոնվենցիայի բացատրական զեկույցներին, ՄԱԿ-ի Երեխայի իրավունքների հանձնաժողովի մեկնաբանություններին և  այլն:

Խնամատարության ուժեղացման անհրաժեշտության մասին են վկայում նաև երեխաների իրավունքների պաշտպանության ոլորտում իրականացված ուսումնասիրություններն ու հետազոտությունները, մասնավորապես ՄԱԿ-ի մանկական հիմնադրամի (ՅՈՒՆԻՍԵՖ), «Սեյվ դը Չիլդրեն», «Վորլդ Վիժն» և այլ կազմակերպությունների կողմից, ինչպես նաև «Երեխայի իրավունքների մասին» կոնվենցիայի զեկույցները և հաշվետվությունները:
Ընտանեկան միջավայրում երեխայի խնամքի և դաստիարակության առավելությունը  հաստատվել է ոչ միայն վերը նշված միջազգային իրավական ակտերում, այլ նաև Մարդու իրավունքների եվրոպական դատարանի նախադեպային որոշումներով, ինչպես նաև ապացուցված է գործնական փորձով, որը ելնում է երեխայի լավագույն շահից:
2. Ընթացիկ վիճակը և խնդիրները
Հայաստանի Հանրապետությունում երեխաներին՝ խնամատար ընտանիք հանձնելուն վերաբերող օրենսդրության ուսումնասիրության ու վերանայման անհրաժեշտությունը մատնանշվել է ինչպես պետական ու տեղական ինքնակառավարման մարմինների, այնպես էլ միջազգային կազմակերպությունների կողմից: 

2008թ. հունիսին ՀՀ կառավարությունը որոշում ընդունեց խնամատար ընտանիքի մոդելը ներդնելու մասին: Խնամատար ընտանիքն առանց ծնողական խնամքի մնացած երեխայի խնամքն ու դաստիարակությունը կազմակերպելու ձևերից մեկն է, որն իրականացվում է պայմանագրի հիման վրա: Այն առանց ծնողական խնամքի մնացած երեխային տալիս է ընտանեկան միջավայրում մեծանալու իրական հնարավորություն՝ այդտեղից բխող բոլոր դրական հետևանքներով: Պայմանագիրը կնքվում է խնամատարության և հոգաբարձության մարմնի ու  այս նպատակի համար հատուկ պատրաստված խնամատար ծնողների (առանձին քաղաքացիների) միջև` մինչև երեխայի 18 տարեկան դառնալը: Պայմանագիր կարող է կնքվել ինչպես երեխայի համար կողմնակի համարվող անձանց, այնպես էլ նրա ազգականների հետ, եթե վերջիններս համապատասխան գնահատումների հիման վրա բավարար միջոցներ չունեն ամբողջությամբ իրենց վրա վերցնելու երեխային խնամելու հետ կապված բոլոր ծախսերը:

Նախագծում ամրագրված են ոչ միայն Հայաստանի Հանրապետության համար ուղղակիորեն մատնանշված առաջարկությունները, այլ նաև Հայաստանի Հանրապետության կողմից վավերացված կոնվենցիոն/ հռչակագրային դրույթները: Դրանցից են՝ «Երեխայի իրավունքների մասին» կոնվենցիան և դրանց ուղեցույցները: 

Խնամատար ընտանիքի ինստիտուտի ամրապնդման գործընթացում առկա են հրատապ լուծում պահանջող հետևյալ խնդիրները՝

1) խնամատարության կարող է հանձնվել նաև այն երեխան, ում կենսաբանական ընտանիքը գոյություն ունի, նրա կենսաբանական ծնողը (ծնողները) զրկված չէ ծնողական իրավունքներից, բայց գտնվում է կյանքի դժվարին պայմաններում, երեխայի խնամքն ու դաստիարակությունը չի կազմակերպվում կամ կազմակերպվում է երեխայի շահերին վնասող ակնհայտ թերացումներով, կամ պարզապես անհնարին է օբյեկտիվ և սուբյեկտիվ պատճառներով  նրա գտնվելը կենսաբանական/հարազատ ընտանիքում,  ուստի  նրա խնամքը և դաստիարակությունը պետք է հանձնվի այլ անձին կամ անձանց,
2) պետությունն ունի դրական պարտավորություն ապահովելու, որ երեխան ստանա պատշաճ դաստիարակություն ու խնամք իր կենսաբանական ընտանիքում, իր կենսաբանական ծնողների հետ, միայն դրա անհնարինության դեպքում քննարկի խնամքի այլընտրանքային ձևերը՝ նախապատվությունը տալով ընտանեկան կապերին փոխարինող այլ ընտանեկան միջավայրում խնամքի և դաստիարակության կազմակերպմանը,
3) խնամատարությունը չի սահմանափակում կենսաբանական ծնողի իրավունքը շփվել իր երեխայի հետ, հակառակը՝ դա խրախուսվում է՝ ելնելով երեխայի լավագույն շահից: Այդպիսի սահմանափակումներ կարող են կիրառվել միայն բացառիկ դեպքերում, երբ դա է պահանջում երեխայի լավագույն շահը: Խնամատարության հանձնված և/կամ դեռևս հանձնման գործընթացում գտնվող երեխայի կենսաբանական ծնողը պետք է պատշաճ կերպով մասնակից դարձվի բոլոր գործընթացներին, որպեսզի կարողանա ներկայացնել ու պաշտպանել իր՝ որպես ծնողի իրավունքները. 

4) խնամատար ծնողի ընտրության կարգի հստակեցումը պետք է թույլ տա ողջամտորեն վստահ լինել, որ ընտրվել է այնպիսի խնամատար, ով ունի բավարար ունակություններ ու հնարավորություններ, այդ թվում՝ նաև մասնագիտացված, երեխայի լավագույն շահը, կարիքները հասկանալու ու պաշտպանելու համար, ներառյալ՝ խնամատարի պարտականությունը որոշակի պարբերականությամբ անցնել մասնագիտացված կառույցների կողմից կազմակերպված պարբերական համապատասխան վերապատրաստումներ: Ոչ թե ծնողը պետք է ընտրի հոգեզավակին, այլ համապատասխան մարմինը պետք է իրականացնի մասնագիտական գնահատման վրա հիմնված համադրում և երեխային հանձնի՝ նրա լավագույն շահերին համապատասխանող խնամատար ընտանիք,
5) խնամատարների տվյալների բազայի առկայությունը, նրանց հաշվառման պարտադիր լինելը,
6) բավարար երաշխիքների առկայությունը երեխայի կարծիքը հաշվի առնելու հարցում՝ այնքանով, որքանով դա կբխի նրա լավագույն շահից և կհամապատասխանի նրա տարիքին և զարգացվածության աստիճանին,
7) երեխային մանկատանը կամ այլ հաստատությունում տեղավորելու հարցը քննարկել  միայն նրան խնամատար ընտանիք հանձնելու անհնարինության դեպքում,
8) խնամատարության դեպքում երեխայի լավագույն շահի առաջնահերթությունը,
9) խնամատար ընտանիքի տեսակների և խնամատարության տևողության նախատեսումը՝ թիրախային պաշտպանություն, խնամք և դաստիարակություն իրականացնելու համար:
3. Կարգավորման նպատակը և բնույթը
Նախագծով  առաջարկվում է ընդունել Կյանքի դժվարին իրավիճակում հայտնված երեխաներին խնամատարության հանձնելու ընթացակարգի բարեփոխման հայեցակարգ, որը հիմք կհանդիսանա Հայաստանի Հանրապետության ընտանեկան օրենսգրքում, ինչպես նաև ՀՀ կառավարության համապատասխան որոշումներում փոփոխություններ և լրացումներ կատարելու համար:
 Նախագծով նախատեսվում է ամրագրել հետևյալ իրավակարգավորումները՝

1)  համապատասխանեցնել ազգային օրենսդրությունը միջազգային իրավական փաստաթղթերին՝ այդ կերպ իրացնելով Հայաստանի Հանրապետության կողմից ստանձնած միջազգային պարտավորությունները,

2) ամրագրել երեխայի լավագույն շահի պարտադիր ապահովումը և առաջնայնությունը երեխային դաստիարակության համար խնամատար ընտանիք հանձնելիս.
3)   նախատեսել խնամատար ընտանիքի տեսակները և խնամատար ընտանիք   երեխային հանձնելու հիմքերը, դրանց առանձնահատկությունները, խնամատարության տևողությունը.
4) խնամատարությունը նախատեսել ոչ միայն ծնողական իրավունքներից զրկված լինելու դեպքում, այլ նաև փաստացի առանց ծնողական խնամքի մնացած երեխաների համար, մասնավորապես՝ հաշվի առնելով դեպքի հրատապությունն ու այլ առանձնահատկություններ.
5) ամրագրել երեխայի ծնողների իրավունքները՝ տեսակցելու, դատական կարգով խնամատարությունը բողոքարկելու և երեխային վերաբերող այլ հարցերի լուծման դեպքում. 
6) հստակեցնել խնամատար ընտանիքներին ներկայացվող պահանջները և դրանց ընտրությունը.
7) ընդլայնել դաստիարակության համար երեխային ընտանիք հանձնելու մասին պայմանագրում նախատեսվող պայմաններն ու հանգամանքները՝ կնքելով այն երեք կողմերի՝ ծնողի (խնամակալության դեպքում՝ խնամակալի), խնամատար ընտանիքի և խնամակալության ու հոգաբարձության մարմնի միջև, բացառությամբ այն դեպքերի, երբ ծնողը զրկվել է ծնողական իրավունքից, մահացել է կամ ծանր հիվանդության, կալանավորման կամ այլ պատճառով ի վիճակի չէ կամ հնարավորություն չունի մասնակցելու պայմանագրի կնքմանը.
8) խնամատար ընտանիքում երեխայի խնամքի նկատմամբ վերահսկողության  հիմնական սկզբունքների և ուղղությունների ամրագրումը, որոնք կմանրամասնվեն Հայաստանի Հանրապետության կառավարության որոշմամբ.
9) ստեղծել իրավական հիմք՝ օրենքով չնախատեսված, սակայն այլ իրավական ակտերով պահանջող փաստաթղթերի ստեղծման, դրանք պահանջելու և ստանալու  համար.
10) երեխաներին խնամատար ընտանիք հանձնելու գործընթացի և դրա նկատմամբ վերահսկողություն իրականացնելու գործառույթների տարանջատումը և տարբեր մարմիններին այդ լիազորությունների տրամադրումը, որպեսզի նույն մարմինը չվերահսկի իր իսկ կողմից ընտրված խնամատար ընտանիքին: Նման մոտեցումը կօգնի խուսափել  երեխայի նկատմամբ չարաշահումներից կամ կանխարգելել դրանք և կնվազեցնի կոռուպցիոն ռիսկերը:
4. Նախագծի մշակման գործընթացում  ներգրավված ինստիտուտները և անձինք

Նախագիծը մշակվել է Հայաստանի Հանրապետության աշխատանքի և սոցիալական հարցերի նախարարության կողմից՝ «Սեյվ դը չիլդրեն ինթերնեյշնլ» կազմակերպության Հայաստանյան ներկայացուցչության մասնակցությամբ: Այն քննարկվել է շահագրգիռ  պետական, տեղական ինքնակառավարման մարմինների և հասարակական կազմակերպությունների հետ: 

5. Ակնկավող արդյունքը

Նախագծի ընդունման արդյունքում ակնկալվում է Հայաստանի Հանրապետության ընտանեկան օրենսգիրքը համապատասխանեցնել միջազգային չափանիշներին, որի արդյունքում առավել կապահովվեն երեխաների, մասնավորապես՝ կյանքի դժվարին իրավիճակում հայտնված երեխաների իրավունքները, արդյունավետ պայքար կիրականացվի երեխայի իրավունքների խախտումների դեմ, կհսատակեցվի խնամատար ընտանիքի դերն ու նշանակությունը, կսահմանվեն խնամատար ընտանիքների տեսակները և դրանց հիմքերը, կտարանջատվի երեխայի և խնամատար ընտանիքի ընտրության և խնամատարության նկատմամբ վերահսկողությունը, ինչպես նաև կկարգավորվեն տարաձայնություններ առաջացնող եզրույթներն ու ձևակերպումները:
ՏԵՂԵԿԱՆՔ

«ԿՅԱՆՔԻ ԴԺՎԱՐԻՆ ԻՐԱՎԻՃԱԿՈՒՄ ՀԱՅՏՆՎԱԾ ԵՐԵԽԱՆԵՐԻՆ ԽՆԱՄԱՏԱՐՈՒԹՅԱՆ ՀԱՆՁՆԵԼՈՒ ԸՆԹԱՑԱԿԱՐԳԻ ԲԱՐԵՓՈԽՄԱՆ

ՀԱՅԵՑԱԿԱՐԳԻՆ  ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ  ԿԱՏԱՐԵԼՈՒ ԿԱՄ ՆՈՐ ԻՐԱՎԱԿԱՆ ԱԿՏԵՐ  ԸՆԴՈՒՆԵԼՈՒ  ԱՆՀՐԱԺԵՇՏՈՒԹՅԱՆ   ՎԵՐԱԲԵՐՅԱԼ

     Որոշման ընդունման կապակցությամբ  այլ իրավական ակտերում փոփոխություններ  կատարելու կամ նոր իրավական ակտեր  ընդունելու  անհրաժեշտություն չկա:

ՏԵՂԵԿԱՆՔ

«ԿՅԱՆՔԻ ԴԺՎԱՐԻՆ ԻՐԱՎԻՃԱԿՈՒՄ ՀԱՅՏՆՎԱԾ ԵՐԵԽԱՆԵՐԻՆ ԽՆԱՄԱՏԱՐՈՒԹՅԱՆ ՀԱՆՁՆԵԼՈՒ ԸՆԹԱՑԱԿԱՐԳԻ ԲԱՐԵՓՈԽՄԱՆ

ՀԱՅԵՑԱԿԱՐԳԻՆ  ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ ԱՐՁԱՆԱԳՐԱՅԻՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ  ԵՎ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ԲԱՑԱԿԱՅՈՒԹՅԱՆ ՎԵՐԱԲԵՐՅԱԼ

      Որոշման ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում:

	
	Միջազգային պայմանագրերով ստանձնած պարտավորությունների հետ համապատասխանությունը

	
	Արձանագրային որոշման նախագծերով կարգավորմանն առաջարկվող հարցերի մասով միջազգային պայմանագրերով պարտավորություններ չեն ստանձնվել:


	
	Հասարակությանը նախագծի վերաբերյալ իրազեկումը

	
	«Կյանքի դժվարին իրավիճակում հայտնված երեխաներին խնամատարության հանձնելու ընթացակարգի բարեփոխման հայեցակարգին  հավանություն տալու մասին» Հայաստանի Հանրապետության կառավարություն արձանագրային որոշման    նախագիծը տեղադրվել է ՀՀ աշխատանքի և սոցիալական հարցերի  նախարարության www.mlsa.am ինտերնետային կայքում` 2015 թվականի հոկտեմբերի 29-ից:


